
Silusapho Nyanda 

“U fhelisa zwiito zwa 
vhuaḓa muvhusoni zwi 
kha ḓi vha tshipikwa 

tshihulwane tsha muvhuso na-
hone Nomboro ya Luṱingo ya 
Lushaka ya u Lwa na Zwiito 
zwa Vhuaḓa i thusa miraḓo 
ya tshitshavha uri vha kone u 
vhiga zwiito zwiṅwe na zwiṅwe 

zwa vhuaḓa zwine zwa khou 
humbulelwa nga nḓila yo lelu-
waho.

Nomboro iyi ya luṱingo yo 
rwelwa ṱari nga vha Khomishini 
ya Tshumelo dza Muvhuso 
(PSC) nga ṅwaha wa 2004 
nahone u tou bva zwenezwo, 
ho no ṱanganedzwa ṱhingo dzi 
fhiraho 100 000 dza u vhiga nga 
ha mavharivhari a zwiito zwa 

vhuaḓa na tshayandaulo.
Ṱhingo hedzi dzi bvaho kha 

tsevhi dzashu, ndi dzone dze 
dza ita uri hu vhe na milandu 
i linganaho 24 035 ya zwiito 
zwa vhuaḓa, vhufhura khathihi 
na miṅwe yo fhambanaho ine 
ya khou ṱoḓisiswa zwazwino”, 
hu ṱalutshedza Mukhomishinari 
wa Khomishini ya Tshumelo dza 
Muvhuso Vho Michael Seloane 

vhane vha vha vhone vha lavhe-
lesaho mushumo woṱhe une wa 
itwa nga khomishini iyi.

Vhukati ha ṅwaha wa 2020 
na 2021, ho vhigwa milandu i 
linganaho 337 hu tshi shumiswa 
yeneyo nomboro ya luṱingo. 
Milandu ya furaruṱhanu kha 
yeneyo, ndi ine ya elana na 
mafhungo a vhuaḓa kha zwa 
kutholele kwa vhathu na kuren-
gelwe kwa thundu na tshumelo 
dza muvhuso ine zwazwino ya 
khou ṱoḓisiswa nga vha PSC. 
Miṅwe milandu yo salaho kha 
yeneyo, yo fhiriselwa kha miṅwe 
mihasho ya muvhuso kana ma- 
zhendedzi a khombethedzo ya 
mulayo uri hu itwe ṱhoḓisiso.

Zwiito zwa vhuaḓa kha zwi 
kwamaho dzinnḓu dza Mbeka- 
nyamushumo ya Phaṱhululo na 
Mveledziso (RDP), thendara na 
magavhelo a zwa matshilisano 
ndi maṅwe a mavharivhari o 
andesaho e a vhigwa.

“Nga tshifhinga tsha nyiledzo 
dza u tshimbila, ro sevhiwa lunzhi 
hu tshi shumiswa imeiḽi. Ri dovha 

hafhu ra vha na sisṱeme ya u 
rekhoda milaedza nga yone iṋe 
hu tshi itelwa avho vhane vha 
tama u founela kha nomboro 
yashu ya luṱingo nga murahu 
ha awara dza u shuma”, hu amba 
Vho Seloane.

Vho dovha hafhu vha ḓadzisa 
nga ḽa uri u bva tshe tshiimo 
tsha nyiledzo tsha tsitselwa 
fhasi, hu khou vha na u enge- 
dzea nga zwiṱuku ha u vhigwa ha 
milandu i elanaho na vhufhura 
ha masheleni a magavhelo a 
zwa matshilisano, nga maanḓa 
magavhelo a Ṱhaḓulo ya Matshi-
lisano kha Thambulo. 

U itela u khwaṱhisa ndingedzo 
dza u fhelisa zwiito zwa vhuaḓa, 
Muvhuso wo khwaṱhisa ma- 
zhendedzi a khombetshedzo 
ya zwa mulayo nga u thola 
vhashumi vha re na vhukoni 
khathihi na u vhumba Senthara 
ya Ṱhanganelano.

 
Ndi zwifhio zwine zwa 
itea nga murahu ha u 
sevhiwa?.
Vho Seloane vha ri musi 
mulandu wo vhigwa hu tshi 
shumiswa nomboro ya luṱingo 
ya u vhiga mafhungo, vhaofisiri 
vha zwa thandululo ya milandu 
nga tshihaḓu vha a lavhelesa 
u vhona arali ho ṋetshedzwa 
zwidodombedzwa zwoṱhe zwo 
teaho. Hezwi zwi katela zwido-

ARALI VHA TSHI khou humbulela uri hu nga vha hu na zwiito zwa vhuaḓa, vhufhura, 
vhuvhava kana zwiḓwe zwiito zwi songo ḓaho zwine zwa khou bvelela kha tshumelo dza 
muvhuso, vha khou ḓuḓuwedzwa uri vha ye vha vhige zwiito zwenezwo.

Nyendavhusiku 2021

Vha i ḓiselwa nga Vhudavhidzani ha Muvhuso (GCIS)   Vha i ḓiselwa nga Vhudavhidzani ha Muvhuso (GCIS)   English/TshivenḓaEnglish/Tshivenḓa

ALSO AVAILABLE ON:

NDI YA MAHALA A I RENGISWI

Webusaithi: www.gcis.gov.za
www.vukuzenzele.gov.za

U vhala Vuk'uzenzele kha vha danulode GOVAPP kha: 

Vha  ḓoḓe  SA Government kha Google playstore kana appstore

Vuk'uzenzele @VukuzenzeleNews KHA VHA RI KWAME

Tshedimosetso House:  
1035 cnr Frances Baard and Festival streets, Hatfield, Pretoria, 0083

Imeiḽi: vukuzenzele@gcis.gov.za   
Luṱingo: (+27) 12 473 0103

Tsho iswa phanḓa kha 
siaṱari 2

Siaṱari 10

 Nyendavhusiku 2021 Nyendavhusiku 2021

Vuk’uzenzele
Mutakalo • Mveledziso ya Mahayani • Mishumo • Tsireledzo na Vhutsireledzi • Pfunzo

Kha vha vhige zwiito zwa vhuaḓa 
nga u shumisa nomboro ya luṱingo 
ya u lwa na zwiito vhuaḓa

Siaṱari 2

U swikisa mbi-
lahelo kha vha 
GPEF zwazwino 
zwo no leluwa

U fhelisa 
zwikhukhulisi 
kha tswikelo ya 
Tshumelo dza 
Muvhuso



U swikisa 
mbilahelo kha 
GEPF zwazwino 
zwo no leluwa
Mi raḓo ,  vhano- 

thi khathihi na 
vhathu  vhane 

vha wana mbuelo u bva 
kha Tshikwama tsha Phe- 
ntsheni tsha Vhashumeli 
Vha Muvhuso (GEPF) zwa-
zwino hu na hune vha nga 
wana hone thuso arali vha 
sa khou fushea nga tshu-
melo ine vha khou i wana.

U itela u vhona uri miraḓo ya 
GEPF na vha miṱa yavho vha 
khou farwa zwavhuḓi, bodo yo 
ḓo vula ofisi ine ya ḓo sedzana 
na mbilahelo. Mulamukanyi 
wa  Phentsheni dza Vhashu-
meli vha Muvhuso (GEPO) ndi 
ofisi ya nga ngomu fhedzi yo 
ḓiimisaho nga yoṱhe ya GEPF.

GEPF ndi tshiṅwe tsha 
zwikwama zwa phentsheni 
zwihulwanesa ḽifhasini tshine 
tsha vha na miraḓo i fhiraho 
1.2  miḽioni khathihi na vhano-
thi hu tshi katelwa na vhaḽaifa 

vha linganaho 450 000. Tshi-
kwama itshi tsho thomiwa na 
u langwa u ya nga Mulayo wa 
Phentsheni dza Vhashumeli 
vha Muvhuso.

Muambeli Vho Makhado 
Ramabulana vho tholwa sa 
vhone Mulamukanyi. Vho 
amba uri ofisi iyo yo itelwa 
u thusa vhathu vhane a vha 
khou takadzwa nga tshumelo 
dza GEPF.

I ḓo vhuedza vhathu vhane 
vha sa kone u swikela mba-
delo dza thuso ya zwa mulayo. 
Phanḓa ha musi vhathu vha 
tshi swikisa mbilahelo dzavho 
kha Ofisi ya Mutsireledzi wa 
Tshitshavha kana khothe, vha 
nga humbela u wana thuso ya 
vhulamukanyi kha ofisi iyi ya 
Mulamukanyi.

Ofisi ya Mulamukanyi i ḓo 
dzhenelela kha mafhungo 
ane a itisa uri hu vhe na tshi-
lengo kha u dzudzanywa ha 

mbadelo dzine dza khou tea u 
badelwa kha vhaiti vha mbilo 
dzenedzo. Ofisi iyi i nga dzhe-
nelela fhedzi kha mbilahelo 
dze dza vha hone kha tshif-
hinga tsha miṅwaha miraru 
yo fhiraho.

Maṅwe mafhungo ane a 
wela nga fhasi ha ofisi ya 
GEPO a katela:

• U kundelwa ha vha-
ofisiri u ita mushumo 
wavho u ya nga milayo 
na maitele a Tshi- 
kwama;

• U sa sumbedza vhu- 
ḓikumedzeli ho teaho 
ngeno hu si na tshiitisi 
tshi pfalaho, khathihi na 

• Mafhungo ane a si vhe 
one kana a kanganyi-
saho e a ṋetshedzwa 
nga mushumeli wa 
GEPF.

Phanḓa ha musi vha tshi 
swikisa mbilahelo kha GEPO, 
vha tea u rumela mbilahelo 

nga u tou ṅwala kha GEPF, 
Zhendedzi ḽa Ndangulo ya 
Phentsheni ya Muvhuso 
(GPAA) kana kha mutholi 
wavho, vha vha ṋee tshifhinga 
tsha uri vha tandulule thaidzo 
yavho.

“Vha tea u vha ṋea maḓuvha 
a 30 u tandulula thaidzo yavho 
ye vha i sumbedzisa. Arali, 
nga murahu ha maḓuvha a 
30, mbilahelo dzavho dza vha 
dzi sathu tandululea, vha nga 
konaha u swikisa mbilahelo 
kha ofisi ya Mulamukanyi,” hu 

ṱalutshedza Vho Ramabulana.
Ofisi ya Mulamukanyi i nga si 

kone u ṱanganedza mulandu 
arali ho no vha na dziṅwe 
ṱhoḓisiso dzi re kati huṅwe 
fhethu.

Nga murahu ha vhege mbili 
u bva ḓuvha ḽe mbilahelo ya 
ṱanganedzwa ngaḽo, GEPO i 
ḓo dzhia mulandu ya kona u 
ḓivhadza uyo muvhigi wawo 
arali i tshi nga kona u bvela 
phanḓa na ṱhoḓisiso khathihi 
na u ṋea khaṱhulo kha fhungo 
ḽeneḽo.

Arali ofisi ya Mulamukanyi 
i tshi nga hana u ṱoḓisisa 
mbilahelo, muvhigi wa mbi-
lahelo yeneyo a nga konaha 
u ṅwalela ofisi ya GEPO hu 
sa athu fhela maḓuvha a 21 
a tshi ṋea na mbuno dza 
uri ndi ngani a tshi vhona 
uri mbilahelo iyo i wela kha 
vhuḓifhinduleli ha GEPO.  v

dombedzwa zwi fanaho na uri 
ndi nnyi o itaho mini, zwiito 
izwo zwo itea lini nahone ndi 
ngani zwo itea.

Vho amba uri arali hu tshi 
nga wanala ho vha na vhu- 
khakhi – hu nga vha vhuaḓa 
ha zwa u renga tshumelo na 
thundu na u tholiwa ha vhathu, 
tshanḓanguvhoni, vhuaḓa vhu 
elanaho na zwa dzinnḓu dza 
RDP, vhufhura ha masheleni a 
magavhelo a zwa matshilisano, 
mupfuluwo u siho mulayoni, u 
rwa, vhuvhava kana vhufhura 
– vha PSC vha nga theme- 
ndela vhukando ha vhululamisi 
kha muhasho wo teaho kana 
vha fhirisela mulandu uyo kha 
vha dziHawks, SAPS kana 

vha Tshigwada tshi Lwaho na 
Zwiito zwa Vhuaḓa uri vha ite 
dziṅwe ṱhoḓisiso.

Milandu ine vha PSC vha i 
fhirisela phanḓa kha mihasho 
uri hu itwe dziṅwe ṱhoḓisiso 
ndi ine ya katela:

• Vhashumi vha muvhuso 
vhane vha ita miṅwe mi- 
shumo ya nga thungo 
vha tshi itela u wana 
malamba ngeno vha 
songo ranga u wana 
thendelo u bva kha 
mihasho.

• U sa bvisela khagala 
khuḓano ine ya nga vha 
hone vhukati ha mus-
humo na madzangalelo 
avho.

• Vhuḓifari vhu songo 
ḓaho.

Vho Seloane vha ri PSC 
i ṋea mihasho ya muvhuso 
maḓuvha a 60 u ita ṱhoḓisiso 
na u vala milandu iyo. Vho 
dovha hafhu vha amba uri 
u bva afho muhasho u tea 
u ḓivhadza vha PSC nga ha 
mawanwa awo. “Arali ri tshi pfa 
ro fushea nga ha vhukando ho 
dzhiiwaho nga muhasho, ri ḓo 
vala mulandu uyo, fhedzi arali 
ri songo fushea, ri ḓo dovha 
hafhu ra u humisela murahu 
khavho.”

U sa bulwa ha 
zwidodombedzwa 
zwavho ho 
khwathisedzwa
Arali muthu wa tsevhi a sa ṱoḓi 
dzina ḽawe ḽi tshi bulwa, muofi-
siri wa nomboro ya luṱingo lwa 

u vhiga mafhungo wa PSC u 
ḓo ṅwala fhedzi zwidodombe- 
dzwa zwavho zwa vhukwa-
mani. Hezwi ndi zwa ndeme 
u itela uri arali hu tshi nga vha 
na vhuṅwe vhuṱanzi vhune ha 
nga ṱoḓea, vha PSC vha kone 
u vha kwama.

“Vhathu vha re tsevhi dzashu 
vhane vha vhiga milandu kha 
PSC nga u shumisa nombo- 
ro ya luṱingo ya u vhiga 
mafhungo vha khou fulufhe- 
dziswa tsireledzo arali vha 
sa ṱoḓi u ḓivhiwa”, Vho Selo-

ane vho amba ngauralo. Vho 
ṱalutshedza uri havha vhaofisiri 
vha thandululo dza tshihaḓu 
vho pfumbudzwa kha zwa u 
vhona uri madzina a vhathu o 
tsireledzea.

Vho Seloane vha ri vhadzu-
lapo vha Afrika Tshipembe vha 
tea u vhiga zwiito zwa vhuaḓa 
ngauri zwi tswela vhashai zwa 
dovha zwa imisa mveledziso, 
zwine hezwi zwi fhedza nga u 
thivhela shango ḽashu uri ḽi si 
bvele phanḓa.  v

Tsumbamaitele dzo dodombedzwaho nga ha uri 
vha nga swikisa hani mbilahelo dzi khou wanala kha 

webusaithi ya GEPO ine ya vha www.gepo.co.za. 
Mbilahelo dzi nga ḓi swikiswa na nga inthanethe, 
nga u tou ḓwala, kana nga imeiḓi. U wana vhuḓwe 

vhuḓanzi, vha nga kwama Mulanguli wa zwa Mbilahelo 
nga u tou ḓwala luḓwalo vha lu rumela kha PO Box 

11005, Hatfield, Pretoria, 0028, kana vha imeiḓa kha: 
enquiries@gepo.co.za kana vha tou rwela luḓingo kha: 

012 110 4950

Nomboro ya Lushaka ya u Lwa na Zwiito zwa Vhuaḓa 
ndi 0800 701 701

Tsevhi dzi nga dovha hafhu dza ri sevha nga u 
shumisa imeiḓi ine ya vha  

(integrity@publicservicecorruptionhotline.org.za) kana 
nga u rumela fekisi kha (0800 204 965).



U fhaṱa mutheo wa zwa vhubindudzi
U ya nga nḓowelo, 

hetshi ndi tshi ḽa 
t s h i f h i n g a  t s h a 

ṅwaha tshine ra ṱanganya 
vhabindudzi u bva khuḓa 
dzoṱhe dza shango khathihi 
na u mona na ḽifhasi kha Gu-
vhangano ḽa zwa Vhubindu- 
dzi ḽa Afrika Tshipembe ḽa 
ṅwaha nga ṅwaha.

Ro vha na Guvhangano ḽa 
zwa Vhubindudzi ḽa u thoma 
nga ṅwaha wa 2018 sa tshipiḓa 
tsha fulo ḽashu ḽa u ḓiimisela 
u kuvhanganya masheleni 
a linganaho R1.2 triḽioni ya 
vhubindudzi vhuswa kha tshi- 
fhinga tsha miṅwaha miṱanu. 
Guvhangano iḽo ḽo dzhenelwa 
nga vhurumelwa vhu paḓaho 
tshigidi tshithihi nga ṅwaha wa 
2018 na 2019, ngeno nga ṅwaha 
wa 2020, ḽo farwa nga nḓila 
ine vhuṅwe ha vhurumelwa 
ha vha ho tou kuvhangana 
fhethu huthihi ngeno vhaṅwe 
vhavho vho dzhenela nga u tou 
shumisa vidio nga mulandu wa 
COVID-19.

Maguvhangano haya musi o 
ṱangana, o kona u kuvhanganya 
masheleni a fhiraho R770 biḽioni 
nga nḓila ya pfulufhedziso dza 
zwa vhubindudzi kha sekhi- 
thara nnzhi dzo fhambanaho 
dza ikonomi.

Guvhangano ḽa vhuṋa ḽa 
zwa Vhubindudzi ḽa Afrika 
Tshipembe ḽo vha ḽo tea ḽo 
farwa nga ṅwedzi wa Lara 
2021, fhedzi ro dzhia tsheo 
ya u ḽi fhirisela phanḓa kha 
ṅwedzi wa Ṱhafamuhwe 2022 
nga mulandu wa uri ho vha 
hu tshi khou vha na vhuṅwe 
vhuṱambo ho fhambanaho he 
ha vha vhu tshi khou bvelela 
nga tshenetsho tshifhinga. 
Hezwi zwi katela khetho dza 
mivhuso yapo, guvhangano 
ḽa nga ha kilima ḽa COP26 
khathihi na Ṱano ḽa zwa Mbam-
badzo Vhukati ha Mashango 
a Afrika. Tshiṅwe tsha tshiitisi 
tshihulwane tsha uri i farwe 
ṅwaha u ḓaho ndi tsha uri hu 
ḓo vha ho no haelwa tshivhalo 

tshihulwane tsha vhathu kha 
COVID-19, zwine zwa ḓo ita 
uri zwa u enda na u fara magu-
vhangano zwi leluwe.

Naho Guvhangano ḽa zwa 
Vhubindudzi ḽa vhuṋa ḽo fhi-
riselwa phanḓa nga miṅwedzi 
i si gathi, fulo ḽashu ḽihulwane 
ḽa zwa vhubindudzi ḽi khou 
bvela phanḓa. Na kha yeneyi  
nyimele ya ikonomi i konḓaho 
nga u tou rali ye ya vhangwa 
nga dwadze ḽa COVID-19 ya 
dovha hafhu ya ṋaṋiswa na nga 
dzikhakhathi na u tshinyadzwa 
ha ndaka he ha itea kha zwipiḓa 
zwa KwaZulu-Natal na Gau-
teng nga ṅwedzi wa Fulwana, 
khamphani dzi khou ḓi bvela 
phanḓa na u bveledza zwe dza 
ḓikumedzela zwone khathihi na 
u ṱoḓa zwiṅwe zwikhala zwiswa 
zwa vhubindudzi kha ḽa Afrika 
Tshipembe.

Kha ṅwaha wo fhelaho fhedzi, 
ho swika he ha ṋetshedzwa 
masheleni a pfulufhedziso dza 
zwa vhubindudzi ane a ṱoḓa 
u lingana R120 biḽioni kha 
mushumo wa u  fhaṱa kana u 
engedza thandela. Hezwi zwi 
tou amba uri 38% ya mashe-
leni oṱhe a pfulufhedziso dza 
zwa vhubindudzi  – kana 
R290 biḽioni – ndi ane u swika 
zwino o no dzheniswa kha 
ikonomi. Vhuṅwe vhubindudzi 
ho swika he ha vho ongolowa 
nga mulandu wa COVID -19, 
nga maanḓa kha sekhithara 
dzo kwameaho zwihulwane u 
fana na ya u fhaṱwa ha zwifhaṱo 
khathihi na ya vhuendelama- 

shango.
Nḓowetshumo ya zwa mi- 

shonga ndi iṅwe ya masia ane 
a vha na nyaluwo i takadzaho.

Khamphani ya Aspen Pha- 
rmacare i kha ḓi tou bva u rwela 
ṱari mushumo wa nyenge- 
dzedzo hune ya ḓo engedzwa 
nga masheleni a linganaho R3.4 
biḽioni, zwe ya zwi ḓivhadza kha 
Guvhangano ḽa Vhubindudzi la 
ṅwaha wa 2018. Hovhu vhu-
bindudzi ho shandula ḽimaga 
ḽa u bveledza mishonga ḽa 
Aspen ḽi re ngei Gqeberha ḽa 
vha ḽiṅwe ḽa mamaga mahu- 
lwanesa ḽifhasini a bveledzaho 
zwifhelisavhuṱungu nahone 
ḽo dovha hafhu ḽa ṋetshedza 
tshivhalo tshihulwane tsha  
khaelo dza COVID-19 dzi fhi-
raho 100 miḽioni dza Johnson 
& Johnson dze dza bveledzwa 
henefho. 

Dzangano ḽa Mutakalo ḽa 
Ḽifhasi ḽo nanga shango ḽa 
Afrika Tshipembe sa ḽone ḽine 
ḽa ḓo vha na senthara ya u 
bveledzelwa ha khaelo dza 
mRNA nga tshumisano na vha 
Tshiimiswa tsha Biovac, zwine 
hezwi zwa vha tshumisano vhu-
kati ha muvhuso na tshiimiswa 
tsha phuraivethe. Dokotela Vho 
Patrick Soon-Shiong vhe vha 
bebwa fhano Afrika Tshipembe 
khathihi na khamphani yavho 
ine ya ḓivhiwa sa NantWorks 
vha kha ḓi tou bva u ḓivhadza 
pulane yavho khulwane ya u 
engedza vhukoni kha sia ḽa 
ndondolo ya mutakalo yo khwi-
nifhadzeaho kha ḽa Afrika. Nga 

nnḓa ha vhubindudzi vhune dza 
ḓo vhu ḓisa, mveledziso hedzi 
dzi ḓo dovha hafhu dza shela 
mulenzhe zwihulu kha lutamo 
lwashu roṱhe lwa uri dzhango 
ḽa Afrika ḽi bveledze 60% ya 
khaelo dzine ḽa dzi ṱoḓa nga 
ṅwaha wa 2040.

Fulufulu ndi ḽiṅwe ḽa masia 
ane a vha na a nyaluwo. 
Khamphani dza 25 dze dza 
nangwa kha luṱa lwa vhuṱanu 
lwa Mbekanyamushumo ya u 
Thola Vhabveledzi vha Fulufulu 
ḽi  Vusuluseaho vho Ḓiimisaho 
nga Vhoṱhe dzi khou lavhelelwa 
u bindudza masheleni a linga-
naho R50 biḽioni kha ikonomi 
yashu. Zwa u engedzwa ha 
tshivhalo tsho tendelwaho tsha 
u bveledza muḓagasi u swika 
kha 100 megawatts, zwi nga 
sia hu tshi vha na vhubindudzi 
vhuhulwane ha phuraivethe 
kha thandela dza u bveledza 
muḓagasi.

Afrika Tshipembe ḽi kha ḓi 
tou bva u wana pfulufhe- 
dziso ya masheleni a u thoma 
a linganaho R131 biḽioni a u 
badela tshanduko ya u ya kha 
ikonomi ya khaboni i re fhasi 
nga u bindudza kha fulufulu 
ḽi vusuluseaho, gesemaḓi 
dala khathihi na mimoḓoro i 
shumisaho muḓagasi. Hedzi 
pfulufhedziso nga mashango a 
fanaho na United States, United 
Kingdom, France, Germany 
na Mbumbano ya Yuropa dzi 
tshimbilelana na Thendelano 
dza Paris dzine dza kombe- 
tshedza mashango o pfu-
mesaho uri a tikedze zwa u 
fhungudzwa ha khaboni kha 
mashangon ane a kha ḓi 
bvelela.

Hovhu vhubindudzi kha zwa 
fulufulu vhu ḓo ri thusa u fhe-
lisa thaidzo dzi vhavhavho dza 
u khauwa ha muḓagasi hune 
shango ḽa khou ṱangana naho, 
musi hu tshi thoma u vha na 
vhukoni vhuswa ha vhubve-
ledzi ha muḓagasi.

Vhubindudzi vhunzhi vhuswa 
ha kha senthara dza data na ha 

kha khebuḽu dzi   tshimbilaho 
nga fhasi ha lwanzhe a vhu 
nga tou ḓisa fhedzi vhubindudzi 
vhuswa, fhedzi vhu ḓo dovha 
ha ṋetshedza themamvele- 
dziso ine ya ṱoḓea kha nyaluwo 
ya  thekhinoḽodzhi khathihi na 
nḓowetshumo dza vhudavhi- 
dzani ha dziṱhingo.

Zwa ndemesa kha fulo ḽashu 
ḽa u kunga vhubindudzi ndi u 
shandukiswa ha milayo ya 
zwa ikonomi  hune ra vha kati 
naho zwazwino kha masia a 
fanaho na fulufulu, vhudavhi- 
dzani ha dziṱhingo, maḓi kha-
thihi na vhukavhamabufho 
kana vhuimangalavha khathihi 
na zwiporo. Hedzi tshandukiso 
dza milayo dzi ḓo khwinisa ku- 
shumele khathihi na muṱaṱisa- 
no, dza dovha dza fhungudza 
mbadelo dza u ita zwa mabindu 
fhano kha ḽa Afrika Tshipembe 
khathihi na u ṱuṱuwedza vhu-
bindudzi vhuhulwanesa ha 
phuraivethe kha themamve-
ledziso ya ikonomi yashu.

Zwazwino ri na vhupo ho 
khetheaho ha zwa ikonomi ha 
13 u mona na shango, hune 
ha ṋetshedza vhabindudzi 
magavhelo a vhubindudzi o 
tiwaho, mbadelo dza muthelo 
dza khwiṋe khathihi na thi- 
khedzo ya u rumela thundu 
mashangoni a nnḓa.

Naho tshikalo tsha vhubi- 
ndudzi tsho fhungudzea nga 
mulandu wa masiandaitwa a 
dwadze ḽa COVID-19, khathihi 
na uri dziṅwe dza thandela 
na dzone dzo swika he dza 
lengiswa, fulo ḽa u kunga vha-
bindudzi ḽone ḽi khou thoma 
hafhu u bvela phanḓa nga 
luvhilo lu takadzaho.

Musi ri tshi khou bvela phanḓa 
na u thoma u shumisa Pulane 
ya Phaṱhululo na Mvusuludzo 
ya Ikonomi – ro sedzesa kha 
zwa themamveledziso, mve-
ledziso ya nḓowetshumo, 
mishumo khathihi na u sha- 
ndukiswa ha milayo – nyimele 
ya zwa vhubindudzi i ḓo khwi-
nisea i tshi ya phanḓa.  v

